
Ні для каго ні сакрэт, што ў сучасным інфармацыйным грамадстве для педагогаў важным з’яўляецца не толькі ўменне даваць веды, колькі ўменне навучыць дзяцей гэтыя веды здабываць. Працэс пошуку, “здабычы” ведаў немагчымы без уласных даследаванняў, адкрыццяў. Асабліва важнае значэнне даследчая дзейнасць мае для высокаматываваных вучняў. 
Мой шматгадовы вопыт педагагічнай дзейнасці паказвае, што адной з задач  далучэння дзяцей да даследчай дзейнасці  з’яўляецца фарміраванне ў іх здольнасці пастаянна адкрываць і даследаваць. 
Адной з найважнейшых задач у адукацыйным працэсе на сённяшні дзень,  я  лічу, з’яўляецца абуджэнне ў вучняў цікавасці да даследчай дзейнасці. Вучэбнае даследаванне стымулюе творчасць, развівае назіральнасць, памяць.  Вучань павінен валодаць пэўнымі навыкамі і ўменнямі, для таго, каб  працаваць з рознага роду крыніцамі інфармацыі, крытычна  асэнсоўваць вывучаны матэрыял і рабіць уласныя высновы, выкладаць свае думкі дакладна, канкрэтна, паслядоўна.

Назіраю за дзецьмі з 5класа. Тыя хто праяўляе павышаную цікавасць да навакольнага асяроддзя, дапамагаю развіваць гэтыя прыродныя здольнасці, захапленні і пазней далучаю іх да даследчай работы. Зразумела, вынік работы паляпшаецца, калі вучань самастойна прымае рашэнне заняцца такім відам дзейнасці. Несумненна, поспех у даследчай  дзейнасці залежыць ад яе дакладнай арганізацыі. 
Па-першае, разам з вучнямі складаем план выканання даследавання, вызначаем часавыя межы,  аб’ём работы і этапы выканання. На кожным этапе  праводжу індывідуальныя кансультацыі з вучнем, на якіх сістэматызуем і аналізуем матэрыял работы. Тэма работы, на маю думку, павінна  быць не толькі актуальнай,  але мець і практычны характар. Акрамя таго, тэма павінна быць цікавай, арыгінальнай. Тут існуюць два шляхі: або вучань сам прапаноўвае тэму, або я намячаю тэму, зыходзячы з уласнага аналізу інтарэсу вучня. 
1.  Прыказкі на тэму працы ў беларускай, рускай і польскай мовах.
2. Народная песня ў каляндарна-абрадавай творчасці жыхароў Акцябршчыны.

3. Семантыка і культурная інфармацыя фразеалагізмаў з лікавым кампанентам  беларускай мовы.

Акрамя таго, трэба  помніць пра асноўныя крытэрыі выбару тэмы:
1. Пажадана, каб тэма была цікавай  для вучня  не толькі ў дадзены момант, але і ў будучым;
2. Тэма павінна адпавядаць умовам, у якіх вядзецца даследаванне;

3. Трэба выбраць тэму так, каб вучань самастойна змог знайсці матэрыял.
Фармулёўка нараджаецца не адразу. Бывае так, што тэма цікавая, але няма дастатковага матэрыялу для даследавання, і тады мы разам праводзім творчы пошук неабходнай інфармацыі.
Эфектыўнымі формамі пры арганізацыі  даследчай дзейнасці  ў маёй  практыцы з’яўляюцца:

1) работа з дадатковымі крыніцамі інфармацыі, даведачнай і навуковай літаратурай; 
2) сустрэчы з носьбітамі традыцыйнай культуры Акцябрскага раёна;

3) аналіз інфармацыі і супастаўленне яе з творамі беларускай літаратуры;

4)  развіццё навыкаў работы са слоўнікамі (тлумачальнымі, этымалагічнымі, словаўтваральнымі, фразеалагічнымі, арфаграфічнымі); 
5) прадуманая  падрыхтоўка прэзентацыі вынікаў сумеснай работы.
Пачынаючы работу над даследаваннем, трэба пазбягаць асноўных памылак:  
1. Замена даследчай работы рэфератам, г. зн. аглядам розных навуковых крыніц.

2. Замена даследчай работы работай кампілятыўнага характару, г. зн. аб'яднаннем лагічна скампанаваных урыўкаў з розных тэкстаў.
3. Адсутнасць завершанасці ў рабоце, што тлумачыцца адсутнасцю сістэматычнага падыходу да даследчай дзейнасці.
4. Няздольнасць школьніка граматна весці дыскусію па абароне свайго даследавання і адказваць на пытанні журы і аўдыторыі. Таму проста  неабходна правядзенне этапу папярэдняга абмеркавання на школьным узроўні.
Помніць трэба і пра структуру даследчай работы:

1. Тытульны ліст.
2. Змест работы.
3. Уводзіны.
4. Асноўная частка. 

5. Заключэнне.
6. Спіс літаратуры.
7. Дадаткі (па неабходнасці).
Даследчай работай мы з вучнямі займаемся даўно. Яно і зразумела, разам з дзецьмі робячы памылкі, аналізавала вынікі, вучылася арганізоўваць гэтую дзейнасць, удасканальвала сваё майстэрства – павышалася якасць работ навучэнцаў. Але сур’ёзныя перамогі прыйшлі ў 2013 годзе. Мая вучаніца, Дар’я Гапоненка,  стала лепшай на раённым этапе  і прадставіла наш раён на  III Гомельскай навукова-практычнай канферэнцыі навучэнцаў  па сацыяльна-гуманітарным накірункам “Пошук”, дзе яе работа была адзначана дыпломам III ступені. Разумеючы цікавасць абранай тэмы (тэма даследчай работы “Прыказкі на тэму працы ў беларускай, рускай і польскай мовах”), Дар’я змагла абгрунтавана данесці да журы, у чым непаўторнасць яе работы, а таксама пераканаць усіх прысутных у тым,  што прыказкі на тэму працы ў беларускай, рускай і польскай мовах часткова супадаюць. Трэба адзначыць, што ўдзел у навукова-практычнай канферэнцыі навучэнцаў  па сацыяльна-гуманітарным накірункам “Пошук” дае магчымасць высветліць, ці цікавая работа па змесце. Калі работа мае поспех, мы працуем далей. 
У 2015 годзе дыпломам II ступені была  ўдастоена адзінаццацікласніца раённай гімназіі Шлапакова Дар’я  за сваю даследчую работу “Народная песня ў каляндарна-абрадавай творчасці жыхароў Акцябршчыны” ў секцыі  “Літаратуразнаўства”. Тэма даследавання выбрана невыпадкова: Дар’я на працягу 7 гадоў займалася ў фальклорным ансамблі “Рудабельскія зорачкі”, дзе навучылася манеры выканання аўтэнтычных песень. Я сама прысутнічала на абароне работы на рэспубліканскім конкурсе работ даследчага характару ў Мінску. Пры абароне работы  Дар’я ўразіла членаў журы падачай матэрыялу: яна не толькі бліскуча адказала на ўсе пытанні журы, але і ў пацвярджэнне сваіх слоў выканала ўрывак мясцовай песні. Манерай выканання, мясцовым дыялектам, чысцінёй вымаўленння літаратурнай беларускай мовы Дар’я захапіла членаў журы. У дадатак да ўсяго ім было прапанавана азнаёміцца з каляндаром, які мы склалі на аснове фальклорна-этнаграфічных матэрыялаў Акцябрскага раёна і са зборнікам аўтэнтычных тэкстаў з фотаздымкамі інфарматараў 
У 2016 годзе  мой вучань Шэйка Данііл, навучэнец 9 класа  , атрымаў дыплом I ступені на рэспубліканскім конкурсе работ даследчага характару ў секцыі  “Лінгвістыка”. Неабходна адзначыць, што ўглублена займацца беларускай мовай Данііл пачаў не так даўно –  толькі з 8 класа. Большую перавагу аддаваў вывучэнню рускай мовы, таму неаднаразова станавіўся пераможцам раённых і абласных алімпіяд менавіта па гэтаму вучэбнаму прадмету. Але маючы  вялікую цікавасць да роднай мовы, ён вырашыў паспрабаваць сябе ў даследчым накірунку. Абраўшы  складаную тэму “Фразеалагізмы з лікавым кампанентам у беларускай мове”,  сам шукаў  неабходны матэрыял, працаваў са слоўнікамі фразеалагізмаў беларускай мовы, бо менавіта на іх асноўвалася ўся даследчая работа. Хачу сказаць, што работа цалкам захапіла і яго і мяне. Увесь гэты час мы былі ў пастаянным пошуку.  Абарона работы на  навукова-практычнай канферэнцыі навучэнцаў  па сацыяльна-гуманітарным накірункам “Пошук” дала магчымасць высветліць недахопы ў абароне работы. Нягледзячы на дыплом І ступені на канферэнцыі, Данііл не спыніўся на дасягнутым і павёў даследаванне далей.  Хачу сказаць, што без кансультатыўнай дапамогі метадыста Гомельскага абласнога інстытута развіцця адукацыі, выкладчыкаў вышэйшай школы абараніць даследчую работу на рэспубліканскім конкурсе вельмі складана. Да таго ж, на гэтым этапе шліфуецца тэма даследчай работы, з улікам таго, што работа ўжо мае навуковае суправаджэнне. Наша работа крыху змяніла сваю назву – “Семантыка і культурная інфармацыя фразеалагізмаў з лікавым кампанентам у беларускай мове”. Штодзённая праца з вучнем – гэта адзін этап, а вось абараніць работу перад вялікай колькасцю дасведчаных людзей на трэніровачных зборах – зусім іншае. Такія зборы па падрыхтоўцы да рэспубліканскага конкурсу на базе Гомельскага абласнога інстытута развіцця адукацыі праводзяцца двойчы.. На зборах выказваюцца заўвагі, прапановы, уносяцца праўкі, складаюцца тэзісы работы. 
Сёння, карыстаючыся такой магчымасцю, хачу сказаць самыя шчырыя словы падзякі тым, хто апошнія тры гады дапамагаў мне і маім вучням у гэтай рабоце: доктару філалагічных навук, прафесару кафедры бел.мовы Ляшчынскай Вользе Аляксееўне, кандыдату філалагічных навук, дацэнту кафедры культуралогіі і фалькларыстыкі Гомельскага дзяржаўнага ўніверсітэта імя Ф.Скарыны, Кастрыцы Алене Аляксандраўне, метадысту Гомельскага абласнога інстытута развіцця адукацыі Даўгалёвай Ірыне Аляксееўне.
Мне вельмі прыемна, што таленавітая моладзь нашай гімназіі і раёна заяўляе пра сябе не толькі ў раёне і  вобласці, але і на рэспубліканскім узроўні. І я перакана ў тым, што вера ў магчымасці выхаванца, памножаная на любоў бацькоў, майстэрства педагога, дапамога старэйшых паплечнікаў здольна ствараць цуды. 
[image: image1.png]


[image: image2.png]



